Gwasanaethau Boreol i Ysgolion Uwchradd  -  gol. Catrin Lewis


NADOLIG – PAPA PANOV
· Emyn
· Leo Tolstoy oedd awdur un o’r nofelau gorau a ysgrifennwyd erioed, sef War and Peace.  Roedd Tolstoy yn byw yn Rwsia ddwy ganrif yn ôl, ond mae ei waith yn sôn am themâu sy’n berthnasol i bob gwlad a phob cyfnod.  Ysgrifennodd nifer o storïau byrion hefyd, ac mae un o’r storïau hyn wedi ei selio ar y Nadolig.         
· Sôn mae’r stori am grydd o’r enw Papa Panov.  Amser trist oedd y Nadolig iddo ef am fod ei wraig wedi marw rai blynyddoedd yn gynt.  Roedd ar ei ben ei hun, ac roedd bywyd yn ddiflas.  Rywsut ar adeg Nadolig mae’r diflas yn fwy diflas a’r unig yn fwy unig.  
· Wrth i Papa Panov ddarllen hanes Mair a Joseff, dywedodd wrth ei hun, “Druan ohonynt, heb ystafell, a’r babi yn gorfod cysgu mewn preseb.  Gallen nhw fod wedi cysgu yn fy ystafell i petaent wedi dod yma...”
· Aeth yn ôl i’w lyfr a darllen:  Yr adeg yna daeth gwŷr doeth o wledydd y dwyrain... a dyma nhw’n disgyn ar eu gliniau o’i flaen a'i addoli. Yna dyma nhw’n agor eu paciau a rhoi anrhegion gwerthfawr iddo – aur a thus a myrr.   Meddai, “Dyma anrhegion crand.  Petai nhw wedi dod yma, byddwn innau wedi rhoi anrhegion iddynt.”  Eisteddodd yn ei gadair, a dechreuodd bendwmpian. 
· Wrth iddo gysgu fe glywodd lais.  Roedd y llais fel petai’n dweud,  “Papa Panov, fe fyddi’n fy ngweld i.  Byddaf yn dod i’th dŷ di yfory, ond fydda i ddim yn dweud pwy ydw i.  Gwylia’n ofalus.”
· Dihunodd.  Roedd yn fore’r Nadolig.  Paratôdd goffi a mynd at y ffenest i wylio.  Pryd fyddai’r Iesu yn dod, tybed?  Pwy oedd hwnna?  Na, dyn yn sgubo’r stryd.  Edrychai’n oer a digalon.  “Beth am baned o goffi?” gofynnodd Papa Panov.  Wedi yfed y coffi a chynhesu wrth y tân, aeth yr hen ddyn i ffwrdd yn llawen.
· Amser cinio, pan oedd Papa Panov ar fin bwyta, fe welodd e wraig yn cario babi.  “Rwyt ti’n edrych yn oer,” meddai wrthi. “Dere i gynhesu.”  Sylwodd nad oedd gan y babi esgidiau, felly aeth i’r gweithdy a rhoddodd bâr o esgidiau bychain newydd iddi – y rhai gorau wnaeth e erioed.  Trwy gydol y dydd bu Papa Panov yn croesawu’r bobl oedd yn pasio heibio i’w dŷ. 
· Daeth y nos a thawelodd y pentref.  Teimlai’r hen grydd yn siomedig dros ben.  Ni ddaethai’r Iesu i’w gartref wedi’r cwbl.  Ochneidiodd ac eistedd yn ei gadair fawr.  Llanwodd ei lygaid â dagrau a chysgodd. Yn ei gwsg fe welodd e wynebau’r holl bobl yr oedd ef wedi eu gweld yn ystod y dydd, a chlywodd lais yn dweud, “Rwy’n dweud wrthot ti, os gwnest ti gymwynas ag un o’m brodyr lleiaf, fe wnest ti’r gymwynas â mi.”  Llonnodd yr hen ŵr drwyddo.  “Do’n wir, fe ddaeth wedi’r cyfan,” meddai.
· Gweddïwn weddi Mair ar ôl iddi glywed y byddai’n rhoi genedigaeth i Grist ar y Nadolig cyntaf hwnnw.  
O, rydw i’n moli'r Arglwydd!
Mae Duw, fy Achubwr, wedi fy ngwneud i mor hapus!
Roedd yn gwybod bod ei forwyn yn ferch gyffredin iawn,
ond o hyn ymlaen bydd pobl o bob oes yn dweud fy mod wedi fy mendithio,
Mae Duw, yr Un Cryf, wedi gwneud pethau mawr i mi – 
Mae ei enw mor sanctaidd!
Mae bob amser yn trugarhau wrth y rhai sy'n ymostwng iddo.
Mae wedi defnyddio ei rym i wneud pethau rhyfeddol! – 
Mae wedi gyrru’r rhai balch ar chwâl.
Mae wedi cymryd eu hawdurdod oddi ar lywodraethwyr
ac anrhydeddu'r rhai gostyngedig.
Mae wedi rhoi digonedd o fwyd da i'r newynog,
ac anfon y bobl gyfoethog i ffwrdd heb ddim!
 Mae wedi helpu ei was Israel,
a dangos trugaredd at ei bobl.
Dyma addawodd ei wneud i’n cyndeidiau ni –  dangos trugaredd at Abraham a'i ddisgynyddion am byth.
   


Amen

